KIRISH. “METROLOGIYA, STANDARTLASHTIRISH VA O`ZAROALMASHINUVCHANLIK” FANINING MAQSADI VA VAZIFALARI. 
 
Reja: 
1.1. Metrologiyaning maqsad va vazifalari.  
1.2. Metrologiyaning rivojlanish tarixiga oid ma’lumotlar 
1.3. Qadimiy, ko`hna o‘lchovlar va o‘lchash birliklari  
1.4. O`zaroalmashinuvchanlik tushunchasi. Ishlab chiqarishda o‘zaro almashinuvchanlikning ajzalliklari. 
 
  Tayanch iboralar va atamalar: metrologiya, standartlashtirish, sertifikatlashtirish, o‘zaro almashinuvchanlik, o`lchash.  
1.1. Metrologiyaning maqsad va vazifalari. 
 Metrologiya so‘zi ikkita grek so‘zi μετρоν – o‘lchov va  λоγоζ – fan degan so‘zlarni anglatib, o‘lchovlar to‘g‘risidagi fan, o‘lchovshunoslik demakdir.  O’zDSt 8.010.1:2002 “O’zbekiston Respublikasining o’lchashlar birliligini ta’minlash davlat tizimi. Metrologiya. Atamalar va ta’riflar. 1-qism. Asosiy va umumi atamalar” standartida metrologiyaga quyidagicha ta’rif berilgan: 
 metrologiya – o’lchashlar, ularning birliligini ta’minlash usullari va vositalari hamda kerakli aniqlikka erishsish yo’llari haqidagi fan. 
   Metrologiya fani qadimiy fanlar qatoriga kiradi, chunki ushbu fanga oid dastlabki bilimlar juda qadim zamonlardayoq, insonlarning o‘lchashlarga bo‘lgan ehtiyojlari natijasida paydo bo‘la boshlagan.  
  Quyidagi 1.1–rasmda metrologiya va u shug‘ullanadigan masalalar sxema ko‘rinishida berilgan. 
[image: ] 
1.1– rasm. Metrologiya va uning shug‘ullanadigan masalalari. 
  	Metrologiya o‘z navbatida quyidagi bo‘limlarga bo‘linadi (1.2 –  rasm). 

1.2  –  rasm. Metrologiyaning bo‘limlari. 
 
   1.2. Metrologiyaning rivojlanish tarixiga oid ma’lumotlar   	Metrologiya 	fanining 	tarixi 	minglab 	yillarni 	o‘z 	ichiga 	oladi. Insoniyatning o‘lchashlarga bo‘lgan ehtiyoji qadim zamonlardayoq yuzaga kelgan. Kishilar kundalik hayotda har xil kattaliklarni: masofalarni, yer maydonlarining yuzalarini, jismlarning o‘lchamlari va massalarini, vaqtni va hokazolarni bu jarayonlarning yuzaga kelish sabablarini, manbalarini bilmasdan, o‘zining sezgisi va tajribasi asosida o‘lchay boshlagan. 
  Eng qadimgi o‘lchash birliklari  –  antropometrik. U insonning muayyan a’zolariga muvofiqlikka yoki moyillikka asoslangan holda kelib chiqqan. Masalan: ladon – bosh barmoqni hisobga olmaganda qolgan to‘rttasining kengligi; fut – oyoq tagining uzunligi; pyad – yozilgan bosh va ko‘rsatkich barmoqlar orasidagi masofa, qarich, quloch, qadam va hokazolar. 
  Ba’zi bir tabiiy o‘lchovlar tabiatda mavjud narsalarga taqqoslashga asoslanib hosil qilingan. Masalan, turli qimmatbaho toshlarning o‘lchov birligi sifatida keng qo‘llanilgan, «nuxotcha» ma’nosini anglatuvchi «karat», «bug‘doy doni» ma’nosini bildiruvchi «gran» shular jumlasidandir. Vaqt o‘lchovlari ham tabiat hodisasiga asoslanib hosil qilingan. Munajjimlarning ko‘p yillik kuzatishlari natijasida qadimgi Vavilonda vaqt birligi sifatida yil, oy, soat tushunchalari ishlatilgan. Keyinchalik yerning o‘z o‘qi atrofida to‘la bir marta aylanishiga ketgan vaqtning 1/86400 qismi sekund nomini olgan.  
  	Keyinchalik tabiiy «o‘lchovlar» turmushda keng qo‘llana boshlandi. 
  Shunday o‘lchovlardan biri yerning o‘z o‘qi atrofida aylanishini vaqt birligi sifatida ishlatilishidir. Jamiyatning rivojlanishi, savdo va dengiz sayohatining rivojlanishiga, sanoatning paydo bo‘lishiga, fanning rivojlanishiga olib kelgan bo‘lsa, shu bilan birga maxsus texnika va o‘lchash vositalarini bunyod etishga ham sababchi bo‘ldi. 
  Insoniyat  taraqqiyot rivojlanishining ilk davrlaridanoq «moddiy» o‘lchashlar va o‘lchash birliklarining katta ahamiyatini tushunib yetganlar.   Qadimgi dunyoda va o‘rta asrlarda ham metrologiya xizmati bo‘lmagan. Ba’zi tarixiy ma’lumotlarga ko‘ra metrologiya xizmati va metrologik ta’minot masalalarining dastlabki kurtaklari turli davlatlarda turlicha tarzda vujudga kela boshlagan. Masalan, rus knyazi Svyatoslav Yaroslavich belidagi oltin kamaridan uzunlikning namunaviy o‘lchash vositasi sifatida foydalangan. Tarixiy ma’lumotlarga ko‘ra knyaz davriy ravishda bozor rastalarini oralab yurib, turli mato sotuvchilarining o‘lchovlarini kamari bilan taqqoslab turgan. Agar ular orasidagi tafovut belgilanganidan ortib ketsa, sotuvchini shafqatsiz jazolangan. 
  Italiyada ham bu borada muayyan tartib belgilangan edi (o‘rta asrlarda). Cherkov va butxonalarda aniq sondagi marvarid donalari saqlanib, ulardan sochiluvchan (dispers) moddalarning hajm va massa birliklarini hosil qilishda foydalanganlar. 
  Vaqt o‘tishi bilan savdo – sotiq va o‘zaro iqtisodiy aloqalarning rivojlanishi mobaynida o‘lchovlarga aniqlik kiritish, yangiliklarini hosil qilish, o‘zaro solishtirish va qiyoslash usullari shakllanib, o‘nlab yangi va mukammalroq o‘lchash birliklari hosil bo‘la boshlagan. Asta – sekin xalqlararo, 
davlatlararo o‘lchash birliklari ta’sis etilgan (Yer meridianining qirq milliondan bir ulushi bo‘yicha  –  «metr», bir kub detsimetr suvning harorati 40C bo‘lgandagi massasi  –  «kilogramm» va hokazolar). 
  Fan va texnikaning rivojlanishi har xil kattaliklarning o‘lchamlarini muayyan o‘lchovlarga qiyoslab kiritishni taqozo eta boshladi. Bunday faoliyat jarayoni va rivojlanishi davomida o‘lchashlar haqidagi fan, ya’ni metrologiya yuzaga keldi. 
  Hozirda metrologiya sohasi yanada tez rivojlanmoqda, chunki sanoatning rivojlanishi, hozirgi zamon talablarining bajarilishi nazorat  –  o‘lchash asboblariga bog‘liqdir. 
  O‘lchash texnikasini yanada mukammallashtirish vazifalari zamonaviy avtomatik va hisoblash texnikasining, texnologik jarayonlarining yangi yutuqlarini qo‘llashga asoslanadi. 
  Xulosa sifatida metrologiyaning rivojlanish tarixiga nazar tashlasak, quyidagi muhim bosqichlarni keltirishimiz mumkin. 
· 1791 yilda metr etaloni Fransiyada qabul qilinishi (1 metr Yer meridiani uzunligining 4х10 – 7 bo‘lagiga teng qilib olinganligi); 
· 1875 yilda Parijda 17 davlat tomonidan Xalqaro konvensiyani qabul qilinishi (bu esa mavjud metrik sistemaning takomillashtirishga qaratilgan bo‘lib, metr o‘lchov birligiga asos soladi); 
· 1893 yilda Rossiyada D.M. Mendeleev tomonidan o‘lchov va og‘irlik (tarozi) Bosh palatasining tashkil etilishi; 
· 1931 yilda Leningrad shahrida o‘lchov va tarozi Bosh palatasi asosida D.M. Mendeleev nomidagi Butunittifoq metrologiya ilmiy tadqiqot institutining tashkil topishi; 
· 1960 yilda Xalqaro birliklar tizimi (SI) ning  qabul qilinishi. Bu tizim bo‘yicha 1 metr vakuumda to‘lqin uzunligining 1650763,73 teng qilib olinishi (Kriptonni etalon metri); 
· 1983 yilda metrni qabul qilishda yorug‘likning vakuumda 
1/299792458  bir sekundda o‘tgan yo‘liga teng qilib qabul qilinishi; 
· 1993 yilda O‘zbekiston Respublikasi Vazirlar Mahkamasi huzurida O‘zbekiston davlat Standartlash, metrologiya va sertifikatsiya markazi 
(O‘zdavstandart) tashkil etildi; 
· 2002 yilda O‘zbekiston davlat standartlash, metrologiya va sertifikatsiya 	markazi 	O‘zbekiston 	standartlashtirish, 	metrologiya 	 	va sertifikatlashtirish (“O‘zstandart”) agentligiga aylantirildi.   
  Bugungi kunda ham olimlarimiz o‘lchash nazariyasi va texnikasi rivoji ustida tinimsiz ilmiy izlanishlar olib borishmoqda. 
 
1.3. Qadimiy, ko`hna o‘lchovlar va o‘lchash birliklari 
  Eng qadimgi o‘lchash birliklari  –  antropometrik, ya’ni insonning muayyan a’zolariga muvofiqlikka yoki moyillikka asoslangan holda kelib chiqqanligi haqida yuqorida ma’lumotlar berib o‘tilgan edi.  
  Ko‘pchilik xalqlarda, shu jumladan bizning xalqimizda ham uzunlik o‘lchovi sifatida inson tanasining biron qismiga moslikka asoslangan o‘lchash birliklari qo‘llanilgan. Masalan, barmoq, gaz, tutam, qarich, quloch, fut, dyum kabilar. 
Quyida ayrim birliklarning ta’rifini keltirib o‘tamiz: 
 Barmoq – o‘rta barmoqning eniga mos uzunlikdir (ba’zida angusht deb ham yuritiladi).  
 	Gaz deb ataluvchi uzunlik birligi uch usulda aniqlangan: 
1) uzatilgan qo‘l barmoqlarining uchidan qo‘l yelkasigacha bo‘lgan masofa; 
2) yon tomonga uzatilgan qo‘l barmoqlarining uchidan ko‘krak o‘rtasigacha yoxud burun uchigacha bo‘lgan masofa; 
3) yon tomonga uzatilgan qo‘l barmoqlarining uchidan ikkinchi yelkagacha bo‘lgan masofa. 
 Dyum – golland tilida katta barmoq degan ma’noni anglatadi, bu birlik asosan Rossiya, G‘arb mamlakatlarida ishlatilgan. 
 Milya – lotin tilida ming qadam degan ma’noni bildiradi, bu birlik Rossiya, Angliya, AQSh mamlakatlarida, xalqaro dengizchilik ishlarida qo‘llanilgan. 
 	Farsax – yo‘l uzunligini o‘lchashda Sharq mamlakatlarida, hususan O‘rta 
Osiyoda keng qo‘llanilgan birlik (ba’zida farsang, sang, tosh deb ham yuritilgan) 
 Tanob – ekin maydonlarini o‘lchashda O‘rta Osiyoda keng qo‘llanilgan, tomonlarining uzunligi 60 gazdan bo‘lgan kvadratning yuziga teng. 
 Barrel – asosan xalqaro savdo ishlarida neft mahsulotlarining hajmini o‘lchashda qo‘llanilgan. Barrel so‘zi ingliz tilidan olingan bo‘lib, bochka degan ma’noni bildiradi. 
 Suv sarfini o‘lchashda qo‘llaniladigan o‘lchov va o‘lchash birliklari o‘ziga xos nomlanishga ega. Masalan, «quloq» (11,5 l/s), «tegirmon» (1 T = 5 quloq = 57 – 58 l/s) singari o‘lchash birliklari bunga misol bo‘la oladi. 
 Massani o‘lchash uchun bir narsaning massasi ikkinchi narsaning massasi bilan solishtirilgan, bunda asosan don (ARPA (0,041 g), bug‘doy, no’xat (0,18 – 0,20 g) va meva (danak, yong‘oq va h.k.) donalaridan foydalanilgan (batafsilroq ma’lumotlar quyida berilgan 1.1 – , 1.2 – , 1.3 –  va 1.4  –  jadvallarda keltirilgan). 
1.1– jadval Qadimiy uzunlik birliklari 
	№ 
	Uzunlik birliklarining nomlari 
	Birliklarning xalqaro birliklar tizimi bo‘yicha qiymatlari 

	1 
	ARPA doni = 6 ishchi ot yoli 
	1 arpa doni = 3,472 mm = 3,472х10 – 3 m 

	2 
	barmoq = 6 arpa doni 
	1 barmoq = 20,832mm = 20,832х10 – 3 m 

	3 
	Yog‘och (yig‘och) = 12000 qadam 
	1 yog‘och = 9000 m = 9 km 

	4 
	Ot yoli 
	1 ot yoli = 0,5786 mm = 0,5786х10 – 3 m 

	5 
	Farsax 
	a) 1 farsax=12000 qadam 8500 m. 
b) 1 farsax = 9000 qadam  6000 m. 

	6 
	Tutam = 4 barmoq 
	1 tutam = 83,328 mm = 83,328х10 – 3 m 
(O‘rta Osiyo) 

	7 
	Chaqirim = 1200 qadam =  
= 1200 yo‘l qari=1800 qari 
	1 chaqirim = 1066 m (O‘rta Osiyo) 

	8 
	shar = 4000 qadam 
	1 shar = 3000 m = 3 km 

	9 
	qadam = 1 yo‘l qari = 1,5 qari 
	1 qadam = 74,9952 mm = 0,75 m 

	10 
	qari = 6 tutam 
	1 qari = 499,968 mm = 0,5 m 

	11 
	qarich  
	1 qarich = 19 – 21 sm (O‘rta Osiyo) 

	12 
	quloch  
	1 quloch  142 sm (Buxora) 
1 quloch  167 sm (Farg‘ona) 

	13 
	gaz 
	1 gaz = 106 – 107 sm (Xorazm, yer 
o‘lchash ishlarida) 
1 gaz  61 sm (Xorazm, gazmol o‘lchash ishlarida) 
1 gaz  79 sm (Buxora, qurilish ishlarida) 
1 gaz  102 sm (Buxora, gazmol o‘lchash ishlarida) 
1 gaz = 68,6 – 70,7 sm (Samarqand, 
Toshkent, Farg‘ona)  

	14 
	Alchin 
	1 alchin = 71 sm (O‘rta Osiyo) 

	15 
	Milya  
	1 milya = 1609 m (AQSH, Angliya) 
1 milya = 7 versta = 7467,6 m (Rossiya) 1 dengiz milyasi = 1852 m (Xalqaro dengizchilik ishlarida)  

	16 
	Versta 
	1 versta = 1066,8 m (Rossiya) 

	17 
	Arshin 
	1 arshin = 71 sm (Rossiya) 

	18 
	Yard 
	1 yard = 3 fut = 91,44 sm (Angliya) 

	19 
	fut 
	1 fut = 12 dyum = 30,48 sm (Rossiya, 
G‘arb mamlakatlari) 


 
1.2 – jadval Qadimiy massa birliklari 
	№ 
 
	Massa birliklarining nomlari 
	Xalqaro birliklar tizimidagi qiymatlari 

	1 
	ARPA doni 
	0,04095 g = 0,00004095 kg (O‘rta Osiyo) 

	2 
	Misqol  
	4,53 – 4,55 g (Xorazm, X – XIX asrlar) 
4,8 g (Buxora, XVI – XIX asrlar) 
4,46 g (Samarqand, VI – VIII asrlar) 
4,55 g (Farg‘ona, XIX asr) 

	3 
	qadoq  
	409,5 g = 0,4095 kg (O‘rta Osiyo) 

	4 
	Kumush tosh  
	1023,75 g = 1,02375 kg (O‘rta Osiyo) 

	5 
	Oltin tosh  
	2047,50 g = 2,0475 kg (O‘rta Osiyo) 

	6 
	To‘rtdan bir pud  
	4095,0 g = 4,095 kg (O‘rta Osiyo) 

	7 
	Yarim pud  
	8190,0 g = 8,190 kg (O‘rta Osiyo) 

	8 
	pud  
	16380,0 g = 16,38 kg (Rossiya) 

	9 
	Kichkina botmon  
	131040 g = 131,04 kg (O‘rta Osiyo) 

	10 
	botmon  
	163800 g = 163,80 kg (O‘rta Osiyo) 

	11 
	Katta botmon  
	262080 g = 262,08 kg (O‘rta Osiyo) 

	12 
	Eng katta botmon  
	327600 g = 327,60 kg (O‘rta Osiyo) 

	13 
	G‘ichcha 
	1/1024 botmon = 168 kg  (Toshkent, XIX asr) 

	14 
	Daxsar 
	1/4 botmon = 40,95 kg 

	15 
	O‘nimsar 
	1/16 botmon = 10,2375 kg 

	16 
	Ilcha  
	1/512 botmon  336 g (Toshkent, XIX asr) 

	17 
	Qop 
	65 – 66 kg (O‘rta Osiyo, XIX asr) 

	17 
	Draxma  
	1,772 g (Angliya) 

	18 
	Zolotnik 
	4,27 g (Rossiya) 

	19 
	Unsiya  
	16 draxma = 28,35 g (Angliya) 

	20 
	Funt 
	453,6 g (Angliya) 
409,5 g (Rossiya) 


 
1.3. – jadval 
 
Qadimiy yuza birliklar 
	№ 
 
	Yuza birliklarining nomlari 
	Xalqaro birliklar tizimidagi qiymatlari 

	1 
	Tanob 
	4037 – 4097 m2 (Xorazm) 
2731–2845 m2 (Buxora, Samarqand, Surxondaryo) 
1821 m2 (Farg‘ona, Toshkent, Chimkent) 

	2 
	Akr 
	4046,9 m2 (Angliya) 

	3 
	Desyatina 
	10925,4 m2 (Rossiya) 


  
1.4. – jadval Qadimiy hajm birliklari 
	№ 
	Nomi 
	SI tizimi birliklari bo‘yicha qiymati 
	№ 
	Nomi 
	SI tizimi birliklari bo‘yicha qiymati 

	1 
	Mudd  
	 1,055 litr 
	14 
	Milva  
	4,225 litr 

	2 
	Osham   
	15 – 20 sm3 
	15 
	Tomchi  
	0,05 ml 

	3 
	Osh qoshiq   
	15 – 20 sm3 
	16 
	Filj 
	311 litr 

	4 
	Piyola  
	 0, 4 litr 
	17 
	Xarruba  
	0,129 litr 

	5 
	Puta  
	9,3 dm2 
	18 
	Xuplam   
	15...20 ml 

	6 
	Savray  
	 1,5 litr 
	19 
	Qayl 
	22,08 litr 

	7 
	sanoch  
	 1,5 litr 
	20 
	Chetvert  
	 3 litr (Rossiya) 

	8 
	sarjin   
	0,5x1x2m3 = 1m3 
	21 
	Barrel  
	159 litr 

	9 
	Ashir  
	6 litr 
	22 
	Bushel  
	36,37 litr (Angliya) 
35,24 litr(AQSh) 

	10 
	Birshola  
	8,5 litr 
	23 
	Vedro 
	12,3 litr (Rossiya) 

	11 
	Laux  
	520 litr 
	24 
	Gallon 
	4,546 litr (Angliya) 
3,785 litr (AQSh) 

	12 
	Maxtum  
	 17 litr 
	25 
	Pinta 
	0,568 litr (Angliya) 
0,473 litr (AQSh) 

	13 
	Metre  
	10,3 litr 

1.3 – rasm. Qadimiy o‘lchovlar va o‘lchash birliklari. 

1.4 –  rasm. Odam tanasi a’zolariga asoslangan o‘lchash birliklari. 
 
 
Quyidagi 1.5-rasmda Rossiya xalqlarida inson tanasi a’zolariga moslikka asoslanib qabul qilingan va o’lchash ishlarida qo’llanilgan birliklar ko’rsatilgan. 

1. 5-rasm. Inson tanasi a’zolariga asoslangan o’lchov birliklari. 
 
1.5. O`zaroalmashinuvchanlik tushunchasi. Ishlab chiqarishda o‘zaro almashinuvchanlikning ajzalliklari. 
 
Ishlab chiqarishda o‘zaro almashinuvchanlik tushunchasi kop’ uchraydi. Bu tushuncha turli mashina va mexanizmlarni tashkil etuvchi bir xil nomdagi tarkibiy qismlar va detallar bir-birining o‘rnini bosa olishini ifodalaydi. Masalan, 17-chi o‘lchamli metrik rezbali gayka har qanday mashina va mexanizmlardagi shu o‘lchamga mos ixtiyoriy tanlangan boltga to‘g‘ri keladi, kompyuter sichqonchasi har qanday turdagi kompyuterga mos keladi, ayrim yengil avtobillarning ba’zi detallari (diskalari, shinalari, karbyuratorlari, …)  o‘zaro bir-biriga to‘gri keladi.  
O‘zaro almashinuvchanlikning qachon, qanday va qayerdan kelib chiqqanligi haqida aniq ma’lumotlar yo‘q. Biroq Misr ehromlarini qurishda, qadimgi Vavilon minorasini qurishda, Markaziy Osiyodagi ajdodlarimiz bunyod etgan inshoatlarni qurishda o‘zaro almashinuvhchanlik prinsipi qo‘llanilganligini kuzatish mumkin. O‘sha davlardayoq g‘ishtlarning o‘lchamlari, drenaj tizimiga, og‘irlik va uzunlik o‘lchovlariga, turli otish qurollariga ma’lum me’yorlar bo‘lgan. 
        Qadimgi Venetsiyada harbiy va savdo kemalarini ishlab chiqarishda uzluksiz oqim (potok) usuli qo‘llanilgan, bu o‘zaro almashinuvchanlik prinsipi qo‘llanilganligidan dalolat beradi.  
          O‘zaro almashinuvchanlik prinsipini Rossiyada birinchi bo‘lib Tula shahrining, keyinchalik Ijevsk qurol ishlab chiqarish korxonasining ustalari tatbiq etishgan. 1706-1715 yil yo‘riqnomalarida Pyotr I miltiqlar ishlab chiqarishdagi detallarni tayyorlashda qo‘llaniladigan kalibrlar va miltiq qismlarining bir jinsli bo‘lishiga rioya qilishni ustalarga buyurgan.Tuladagi zavodda miltiq ishlab chiqarishda o‘aro almashinuvchanlik prinsipi 1826 yilda chet elliklarga katta muvaffaqiyat bilan namoyish qilingan.Ombordan tanlanmay olingan 30 dona miltiq detallarga ajratilib, aralashtirilgan, so‘ng bu detallardan tanlamay yana 30 dona miltiq yig‘ilgan. Natijada har bir miltiq yana nuqsonsiz ishlaydigan bo‘lgan. 
  Ozaro almashinuvchanlik atamasi hamda tushunchasi XX asrga kelib shakllandi va keng qo‘llanila boshladi. O‘gir sanoat va mashinasozlik sanoatining, harbiy texnikaning tez rivojlanib borishi o‘zaro almashinuvchanlikning ham tez rivojlanishiga yordam berdi. 
  Fuqaro sanoatida o‘zaro almashinuvchanlik  prinsipining qo‘llanilishi  birinchi jahon urushi  (1914 – 1918 yillar) dan  keyin boshlandi. Bu urush Rossiyadagi va chet mamlakatlardagi ayrim harbiy korxonalarda o‘zaro almashinadigan detallar va qismlarni konstruksiyalash  va ishlab chiqarish sirlarini ochib tashlashga majbur etdi. 
          Mashinasozlikda o‘zaro almashinuvchanlik  yalpi va seriyalab ishlab chiqarishning asosiy zaruriy shartlardan hisoblanadi. O‘zaro almashinuvchanlik prinsipiga rioya qilinmasa, hatto ko‘pgina jihozlardan ham ko‘ngildagidek foydalanib bo‘lmaydi. Masalan, istalgan lampochka istalgan potronga buralib kiradi, o‘tqazish o‘lchami jihatdan bir xil tartib raqamli sharikli  podshipnik istalgan mashinaga ( mototsikl, avtomabil va b.), miltiq o‘qlari bir xil kalibrli istalgan miltiqqa tushadi. Gayka bir xil o‘lchamli istalgan boltga buraladi va hakoza. O‘zaro almashinuvchalik  konstruktor va texnolog ishini o‘zaro bog‘laydi va uni soddalashtiradi. Masalan, ixtisoslashtirilgan zavodlarning  me’yorlashtirilgan biriktirish detallarni (bolt,shpilka,vint,gayka, shayba va boshqalarni), podshipniklarni, tishli g‘ildirak va uzatmalarni va shuningdek , boshqa detal va qismlarni ko‘plab ishlab chiqishda konstruktsiyalash yangi mashinalarni ishlab chiqarish jarayonini tezlash tiradi. O‘zaro almashinuvchanlik konstruktorga ayrim detallarni ularning ma’lum muddat ishlagandan keyin ehtiyot  qismlardan yasalgan boshqasiga almashtirish mumkinligini e’tiborga olib, yengil va qulay gabaritli mashinalar yaratishga yordam beradi. Bunda eng katta yuklanish bilan va eng  ko‘p ishlaydigan detallarning ishlash muddatini hisoblash yo‘li bilan aniqlash mumkin. 
          O‘zaro  almashinuvchanlik  korxona va zavodlarda mashinalarni yig‘ish ishlarini soddalashtiradi va yuqori ish sur’atini ta’minlaydi. Mashinalarni ishlatishda esa ta’mirlash ishlarini ancha osonlashtiradi, masalan, mashinaning yaroqsiz holga kelib qolgan, ishlatish uchun ishonchsiz bo‘lib qolgan detali aynan shunday turdagi yangi yoki yaroqli detal bilan osongina almashtiriladi. Konstruktorlar  mashinalardagi, asbob  va mexanizmlardagi detallarni o‘zaro almashinadigan qilib, ya’ni mashinani yig‘ish yoki ta’mirlashda biror detalni o‘shanday yoki tartib raqamli boshqa detalga almashtirish mumkin bo‘ladigan qilib yaratishga intiladilar. 
        Mashinasozlikda o‘zaro almashinuvchanlik deb, buyumlarni shunday konstruktsiyalash va ishlab chiqarish prinsipi tushuniladiki, bunda erkin, ya’ni muayyan mashinani nazarda tutmasdan tayyorlangan, detallarni tanlamasdan va maxsus  to‘g‘rilab turmasdan yoki qo‘shimcha ishlov bermasdan tegishli  mashina qismlarga yig‘ilganda mashinaning unga qo‘yilgan talablarga muvofiq ravishda ishlashini ta’minlaydigan bo‘ladi. Erkin tayyorlash deganda detallarni turli  vaqtlarda, turli joylarda ishlab chiqarish tushiniladi. Masalan, biror qismning biror detalini ishlab chiqarish bir shaharda, boshqasi esa butunlay boshqa joyda ishlab chiqilgan bo‘lishi, qismni yig‘ish esa uchunchi bir shaharda bajarilishi mumkin. 
O‘zaro almashinuvchanlik bu alohida ishlab chiqilgan detallarni yig'ishni osonlashtiribgina qolmasdan, balki ishlab chiqarishni loyihalash, tayyorlash va ulardan foydalanishning iqtisodiy masalalarini ham o‘z ichiga oladi. 
  O‘zaro almashinuvchanlikning asosiy mohiyati mahsulotni katta hajmda, kerakli sifatda va minimal xarajatlar bilan ishlab chiqarishni ta'minlashdir. 
  O‘zaro almashinuvchanlikning qanday afzalliklarga egaligi quyidagi sxemada ifodalangan:  
[image: ] 
Takrorlash uchun  savollar:  
1. Metrologiyaning rivojlanish tarixi haqida yana nimalarni bilasiz? 
2. Metrologiya fan sifatida qanday shakllandi? 
3. Metrologiyaning fan sifatida shakllanishida qaysi olimlarning hissasi bor deb hisoblaysiz? 
4. Qadimiy va ko‘hna o‘lchov birliklaridan yana qaysilarni bilasiz? 
[bookmark: _GoBack]O`zaroalmashinuvchanlik deb nimaga aytiladi?

